
CONTE E LEGÈNDO DÓU COUMTAT 
 

 
Pèr noun langui long dóu camin 

Counten quauco sourneto. 
 

SABOLY. 
 
 

Lou Tresor de Durban 
 
 
 La legèndo dóu tresor aclapa dins la terro eisisto dins forço rode. Is Aupiho, èi la cabro d'or 
cantado pèr Mistral; en Avignoun, avèn li douge aposto d'or enterra quauco part dins un pous 
dóu palais pountificau. A Baumo, se conto peréu uno talo legèndo. 
 En dessus de Baumo, subre la colo que s'aubouro drecho e nuso coume uno muraio de roco au 
nord dóu païs, s'atrobon li rouino dóu castèu de Durban. Ero bèn plaçado aquelo fourtaresso 
sus un roucas pounchu dominant touto la plano apereilalin plus linen que Carpentras. N'en 
rèsto pèr aro que quàuqui tros d'espéssi muraio emé uno croto voutado mounte s'assouston pèr-
fes li pastre que van garda li cabro sus la colo. La tradicioun tèn pèr segur que, castèu, aperaqui 
souto uno pèiro dóu s'atrobo acata un tresor. Ei la legèndo que vous vole dire vuei. 
 
 

*    * 
* 

 
 
 A l'entour dóu mitan dóu siècle quingen, Ugue d'Entremount èro un riche segnour. Soun 
castèu, basti de nòu s'escoundié dins li chaine e li pin sus la pèndo d'un di darrié mourre que de 
Vaqueiras descèndon dins la plano de Baumo, entre li dos ribeireto dóu Louchun e dóu Seirèu. 
Si terro, long de la ribiero de Saleto s'esteudien enjusqu'i palud de Pren-te-gardo mounte se 
rescontron aquéli tres courrènt d'aigo. Pèr amount s'espandissien enjusqu'à Vaqueiras. La mita 
de Sarrians i'apartenié, e prestavo óumage au prince d'Aurenjo pèr la segnourié de Causans. 
 D'aquéu tèms lou segne Ugue d'Entremount èro un ome grand e gras que courrié sus sa 
cinquanteno. Galoi e amistous, bon bevèire e gros manjaire, passavo sa vide, à cassa e à faire 
riboto emé de gai coumpaire. Avié toujour taulo messo pèr tóuti si vesin. 
 Véus quàuquis an après soun maridage, avié qu'uno chato, Esteveneto. Quand fuguè un pau 
grandeto, Esteveneto anè en pensioun en Avignoun, au couvènt di damo de Sant-Laurèns, que 
sa tanto n’èro priéuresso. Despièi dous an èro revengudo encò de soun paire. Aro marchavo sus 
si dès-e-vuech an. 


